
Wěmata 20 

Vɔ̌sánú-xwlémawutɔ́ Pacehúu, Imumɛ́ɛ ví ɔ́ wɛ kpa acɛ dó mɛ e nɔ kpé nukún 

dó Mawu Mavɔmavɔ xwé ɔ́ wú lɛ́ɛ nu; é se xó énɛ́ lɛ́ɛ e gbeyíɖɔ Mawu 

tɔn Jelemíi ɖɔ é. Ée é se ɔ́, é wlí Jelemíi bó nyi zo n'i, bó blá ɛ dó atín wú. Atín 

ɔ́ ɖo hɔntogbó e è nɔ ylɔ́ ɖɔ Bɛnjamɛ́ɛ Hɔntogbó ɔ́ kpá. Hɔntogbó ɔ́ ɖo aga, ɖo 

Mawu Mavɔmavɔ xwé gbe. (Jelemíi 20 :1-2) 

Azɔn nukɔntɔn e è ɖǒ alɔ Jelemíi wú bó wa nǔ xá ɛ ɖó tónúsise tɔn nú Mawu wú 

é ɖíe. Bɔ sinsɛnnɔ ɖé wɛ ɖo alɔ sló n’i wɛ ɖo fí. 

Nya Pacewúu e xó ɖɔ wɛ è ɖe é ɔ́, éyɛ́ ɖó tagba ɖě xá hunsinsɛn abǐ nǔmɛsɛn lɛ́ɛ 

xo mlá ǎ. È sixú ɖo vǐ kpɛví lɛ́ɛ dó zo nú nǔmɛsɛn lɛ́ɛ wɛ. É nɔ́ ɖɔ nǔ ɖěbǔ nú éyɛ́ 

ǎ. É nɔ́ nyɔ́ nukún tɔn mɛ. 

Mawuzɔ́ e wa wɛ Jelemíi ɖe é ɔ́, è sixú yí gbe ná ǎ, ɖó Jelemíi ɖo gbejí nú xó 

Mawu tɔn. 

Ayǐhɔ́ngbe tɔn ɔ́, Pacehúu tún Jelemíi, bɔ Jelemíi ɖɔ n'i ɖɔ: “Pacehúu wɛ nyí nyǐkɔ 

e Mawu Mavɔmavɔ ná we é ǎ, ‘Xɛsiɖofíbǐ’ wɛ nyǐkɔ towe nyí. Đó Mawu 

Mavɔmavɔ ɖɔ: ‘Un ná dó xɛsi nú we; un ná dó xɛsi nú hwi kpó xɔ́ntɔn towe lɛ́ɛ bǐ 

kpó. Kɛntɔ́ yětɔn lɛ́ɛ ná tɔ́n ahwan yě bó hu yě, bɔ a nǎ mɔ kpó nukún towe kpó. 

Un na jó Judáa to ɔ́ bǐ nú Babilɔ́nu xɔ́sú ɔ́, bɔ é ná wlí ahwankannumɔ yětɔn yi to 

tɔn mɛ, abǐ é ná hu yě ɖó hwǐ wú. Dɔkun e nyí toxo élɔ́ tɔn lɛ́ɛ, nǔ e toxo élɔ́ jɛ 



dɛ̌n lobo wa lɛ́ɛ, nǔ e vɛ́ nú toxo élɔ́ lɛ́ɛ kpó dɔkun e nyí Judáa xɔ́sú lɛ́ɛ tɔn lɛ́ɛ kpó 

ɔ́, un ná jó bǐ nú kɛntɔ́ yětɔn lɛ́ɛ, bɔ yě ná bɛ́ bǐ hɛn yi Babilɔ́nu. (Jelemíi 20 :3-6) 

Aluwɛ kpódó nǔwamɛ ɖaxó kpó dó gesí wɛ xó éyɛ́ ɖe ɖo fí. Afɔkú ɖaxó wɛ ɖo te 

kpɔ́n nya élɔ́ ɖo Babilɔ́nunu lɛ́ɛ lɔ mɛ. 

Azɔn nukɔntɔn ɔ́ ɖíe è xa nyǐkɔ yětɔn ɖo fí e. Bɔ kɛ́n e è sɔ́ ɖ’é jí ɖo fí ɔ́ nyí xlɛ́ 

ɖɔ gbeta Mawu tɔn wɛ bɔ é ɖe tɔ́n bɔ wuntun tɔn jɛ jí. Bɔ lě e yě ná wá ɖúɖú wá 

gba to ɔ́ gbɔn ɔ́ kó ɖo wɛn sɔ mɔ̌, bɔ nǔ ɖě sɔ́ sixú sɛ do ná ǎ, káká bɔ a nǎ ɖɔ nǔ 

ɔ́ kó jɛ wɛ. 

Mawu Mavɔmavɔ, a ɖɔ xó nú mì káká, bɔ un gbɔ bo jó gbe. A hɛn mì kpó 

hlɔ̌nhlɔ́n kpó, a hú gǎn mì. Ayǐ hɔn tɛgbɛ ɔ́, un nɔ nyí nǔkiko; mɛ bǐ wɛ nɔ 

gbɔ aca ta ce. Un hun nu ce hweɖěbǔnu bó ja xó ɖɔ gbé ɔ́, xó wɛ un nɔ sú bó 

nɔ ɖɔ è ɖo alǎnnú wa wɛ! Un nɔ sú xó bó nɔ ɖɔ è ɖo nǔ hɛn gblé wɛ! Ayǐhɔ́ngbe 

ayǐhɔ́ngbe ɔ́, un nɔ dó wɛn towe yě. Un ka dó ɔ́, yě nɔ́ cá mì ko; yě nɔ́ bɔ zun 

nyi gǒ mɛ nú mì. (Jelemíi 20 :7-8) 

Adǎngbomɛ ɖaxó e xó Jelemíi ɖɔ wá yi din zaanɖé ɔ́ zɔ́n bɔ jɔhɔn nyanya ɖaxó 

ɖěvo lɛ́ bɛ́ ɖo gbɛzán tɔn mɛ, bɔ é gbɔ bó lɛ́ jɛ vo sa nú Mawu jí. 

Nya gbɛ̌dónánɔ mɛtɔn jɛ kpoli bó ɖo xwexwa sa wɛ. É ɖo vo sa wɛ ɖɔ Mawu wɛ 

fán asú émí bó sɔ́ émí dó ɖó gbeyíɖɔ tɔn, ma ɖɔ xó ɖěbǔ nú émí dó adǎn e ná gbo 

émí ɖ’é mɛ lɛ́ɛ jí. 

Ényí un ɖɔ nú nyiɖée ɖɔ: “Din ɔ́, un sɔ́ ná sɔ́ Mawu Mavɔmavɔ xó dó hǔn mɛ 

ɖě ǎ, un sɔ́ ná ɖɔ xó ɖě dó nyǐkɔ tɔn mɛ ǎ. Un ɖɔ mɔ̌ ɔ́, é nɔ́ cí ɖɔ myɔ wɛ ɖo 

xo ce mɛ, bó ɖo jiji wɛ ɖɔhun, bɔ un nɔ tɛ́nkpɔ́n bó ná dɛ ɖ'é nu, un ka nɔ kpé 

wú ǎ. (Jelemíi 20 :9) 

Jelemíi ɖo gbesisɔ lo bo ná fɔ nǔ bǐ ɖ’ayǐ, bó jó azɔ̌ élɔ́ e fan ayixa tɔn bǐ, bó zɔ́n 

bɔ nɔví tɔn lɛ́ɛ bǐ gbɛ́ wǎn n’i ɔ́ dó. 

Lo ɔ́, é sixú kpé wú ǎ, ɖó xó Mawu tɔn lɛ́ɛ ɖo gbigbɔ tɔn mɛ, bó cí myɔ ɖɔhun ɖo 

xo tɔn mɛ, bó ɖo mimɛ ɛ wɛ, káká bɔ é sɔ́ nɔ́ tunwun hwenu e é jɛ xó ɖɔ dó jí é ǎ. 

Lo ɔ́, Mawu Mavɔmavɔ, a dǒ hlɔ̌nhlɔ́n, bó ɖo ahwan fun nú mì wɛ. Yě mɛ e ɖo 

ya dó nú mì wɛ lɛ́ɛ ɔ́, yě wɛ ná klɛ́n afɔ. É ná gbo dó yětɔn jí ǎ. Yě ná ba nu tɔn 

kpo bó ɖu winnyá; wi ná kɔ́n sín ta nú yě káká sɔ́yi; mɛ ɖěbǔ ná wɔn ǎ. Mawu 

Mavɔmavɔ Nǔbǐwúkpétɔ́, a nɔ gbéjé gbɛtɔ́ kpɔ́n. A nɔ mɔ nǔ jɛ mɛ xomɛ, a nɔ 



tunwun nǔ e lin wɛ gbɛtɔ́ ɖe ɖo ayi tɔn mɛ é. Un na kpɔ́n lě e a nǎ ba hlɔn nú mì 

gbɔn é, ɖó hwi wɛ un jó gbɛ ce ná. (Jelemíi 20 :11-18) 

Ée Jelemíi ɖɔ adǎn e ɖo gbigbo e wɛ ɔ́ gúdo ɔ́, é wlí éɖée d’é mɛ, bó ɖɔ émí ɖeji 

dó Aklúnɔ wú. Énɛ́ ɔ́, é dó kú n’i bó lɛ́ gbɛ kan dó azɔ̌ tɔn nu azɔn ɖokpó. 

Wěmata 21 

Mawu Mavɔmavɔ dó wɛn Jelemíi ɖɔ é ní dó axɔ́sú Sedesíyasi. Sedesíyasi ko 

sɛ́ Pacehúu Malukíya ví ɔ́ kpó vɔ̌sánú-xwlémawutɔ́ Sefaníyahu Maaseya ví ɔ́ 

kpó dó Jelemíi ɖ'ayǐ; é sɛ́ yě dó ɖɔ yě ní yi ɖɔ n'i ɖɔ: Kan nǔ byɔ́ Mawu 

Mavɔmavɔ nú mǐ, ɖó Nabukodonɔzɔ́ɔ Babilɔ́nu xɔ́sú ɔ́ ɖo ahwan fun xá mǐ 

wɛ. Afɔ nyɔ́ ɔ́, Mawu Mavɔmavɔ sixú bló nǔjíwǔ tɔn ɖokpó nú mǐ, bó nya 

dǎwe énɛ́ dó zɔ nú mǐ. (Jelemíi 21 :1-2) 

Axɔ́súɖuta Babilɔ́nu tɔn ɔ́ gosín Pɛ́ɛsi tɔsisa lɛ́ɛ tó káká wá yi Mɛditɛlanɛ́ɛ ɔ́ kpá 

ɖo zǎnzǎnhwe jí. Fí e è ɖɔ Nɛbukanɛzáa sín xó ɖe nukɔn nukɔntɔn ɔ́ é ɖíe. 

Ahwan xá Seɖesiyási ɖó é sɔ́ ba Babilɔ́nu xó ǎ, bó fɔ́n gǔ. 

É vɛdó sín ɖɔ Mawu ná bló nǔjíwǔ ɖé lě e é bló gbɔn hwenu e Asilíinu lɛ́ɛ wá xá 

Jeluzalɛ́mu é wɛ sín. 

Mawu Mavɔmavɔ lɛ́ ɖɔ nú mì ɖɔ, Jelemíi, a nǎ ɖɔ nú togun ɔ́ ɖɔ: “Nyɛ Mawu 

Mavɔmavɔ sɔ́ gbɛli kpó kúli kpó ɖó nukɔn nú mi. Mi sɔ́ ɖokpó. Nú mɛ ɖé nɔ 

toxo élɔ́ mɛ ɔ́, ahwan ma hu mɛ ɔ́ ǎ ɔ́, adɔ ka ná hu i; é má ka nyí mɔ̌ ǎ ɔ́, é ná 

bɛ́ jɛmɛjí ɖaxó ɖé, bó kú. Mɛ e ka ná sɔ́ éɖée yi jó nú Babilɔ́nunu e xá toxo ɔ́ 

lɛ́ɛ ɔ́, mɛ ɔ́ ná gán, bɔ gǎn e é gán ɔ́ wɛ ná nyí le ɖokpó e é ɖu é. (Jelemíi 21 :8-

9) 

Xónámɛ énɛ́ é jí Jelemíi lɛ́ wá tɛ ɖɛ̌ nú axɔ́sú ɔ́ kpódó togun ɔ́ kpó é ɔ́, énɛ́ ɔ́ zɔ́n 

bɔ yě dó hwɛ ɛ ɖɔ émí zán émí, ɖó é dó awakanmɛkúmɛ nú sɔ́ja ahwanyitɔ́ lɛ́ɛ. 

Nǔgbó mɛ ɔ́, akɔ́nkpínkpán kpódó nǔɖiɖi nú Mawu kpó ɖaxó jɛ́n sixú ɖo mɛ sí 

hwɛ̌, co bɔ è nǎ yi kpan nukɔn Izlayɛ́li ví lɛ́ɛ ɖɔ yě ní sɔ́ yěɖée jó. 

Axɔ́sú Davídi ví e mi! Ayǐ hɔ́n lě tlóló hǔn, mi nɔ jɛ hwɛjijɔ dó jí. Mi hwlɛ́n 

mɛ e dó ya ná wɛ è ɖe é gán ɖo mɛ e ɖo ya dó n'i wɛ é lɔ mɛ. É má nyí mɔ̌ ǎ ɔ́, 

xomɛsin ce ná xɔ myɔ ɖɔhun, bɔ cící tɔn ná gló, ɖó nǔ e dó sin wɛ mi ɖe lɛ́ɛ 

wútu. (Jelemíi 21 :12) 



Bɛ́ sín fí din ɔ́, acɛkpikpa to ɔ́ tɔn ɔ́ wɛ Jelemíi húzú kpan nukɔn tawun bó ɖo xó 

ɖɔ ná wɛ. Axɔ́sú hɔnmɛ tlɔlɔ nɛ́, ɖó azɔ̌ e nyí hwɛ jlɔ́jlɔ́ ɖiɖɔ é kpódó alɔ cyɔ́n 

gbɛ̌dónánɔ lɛ́ɛ jí kpó é ɔ́, éyɛ́ tɔn wɛ azɔ̌ énɛ́ ɔ́ nyí. 

Lo ɔ́, toxo éyɛ́ e kɛntɔ́ kó xá din é mɛ ɔ́, é blá wǔ bɔ alɔslónúmɛ ɔ́ wɛ ka kpo ɖo 

jijɛ jí wɛ ma gbo kɔ. 

Nǔ mitɔn vɛ́ wǔ ce. Mi mɛ e nɔ́ nɔ tɔdo mɛ, ɖo fí wɛnjɛ e ɖo só jí lɛ́ɛ ɔ́, un ɖo 

mi ba wɛ vɛvɛ. Mi mɛ e nɔ ɖɔ mɛɖé kún sixú wa nǔɖé nú émí ó, mɛɖé kún 

sixú byɔ́ nɔtɛn émítɔn mɛ ó lɛ́ɛ ɔ́, un ɖo mi ba wɛ vɛvɛ. Xó e nyɛ Mawu 

Mavɔmavɔ ɖɔ ɔ́ nɛ́. Nyɛ Mawu Mavɔmavɔ ɔ́, un ná dɔn tó nú mi bɔ é ná sɔgbe 

xá nǔ e mi dó sin é. Un ná dó zungbó mitɔn zo, bɔ nǔ e lɛ́ lɛ̌ dó mi ɔ́ bǐ ná ji. 

Xó e nyɛ Mawu Mavɔmavɔ ɖɔ ɔ́ nɛ́. (Jelemíi 21 :13-14) 

Zungbó e xó ɖɔ ɔ́, axɔ́sú xwé ɔ́ e ɖo só jí aga bɔ sinsɛnxɔ ɔ́ ka ɖo do é dó gesí wɛ 

è ɖe mɔ̌. È nɔ ylɔ́ xwé énɛ́ ɔ́ ɖɔ zungbó libáan tɔn sín hɔnmɛ, ɖó dotín tɔn e è sɔ́ 

sɛ́dlutín Libáan tɔn lɛ́ɛ bló ná ɔ́ wútu. 

Wěmata 22 

Mawu Mavɔmavɔ ɖɔ nú Jelemíi ɖɔ: Yi Judáa xɔ́sú ɔ́ hɔnmɛ; a jɛ dɔ̌n ɔ́, a nǎ ɖɔ 

xó. A nǎ ɖɔ: ‘Judáa xɔ́sú, ɖǒtó xó e Mawu Mavɔmavɔ ɖɔ é. Hwi mɛ e ɖo axɔ́sú 

Davídi zinkpo jí é, gǎn hɔn-yitɔ́ towe lɛ́ɛ, togun towe kpó mi mɛ e nɔ gbɔn 

hɔntogbó élɔ́ lɛ́ɛ nu, bó nɔ́ byɔ́ hɔn ɔ́ mɛ lɛ́ɛ kpó, mi bǐ ní ɖótó xó e Mawu 

Mavɔmavɔ ɖɔ é!’ É ɖɔ mi wa nǔ kpó hwɛjijɔ kpó, mi wa nǔ ɖó sɛ́nxwi jí. Mi 

hwlɛ́n mɛ e dó ya ná wɛ è ɖe é gán ɖo mɛ e ɖo ya dó n'i wɛ é lɔ mɛ. Mi ma dó ya 

nú jǒnɔ ó; mi má dó ya nú tɔ́cyɔvǐ ó; mi ma ka do ya nú asúkúsi ó. Mi ma xo dǎka 

yě wú ó; mi má sɔ́ kɔn xomɛvɔ́nɔ ɖé sín kanjɔ kɔn nyi ayǐ ɖo fí ó. (Jelemíi 22 :1-

7) 

Wɛn nukɔntɔn élɔ́ e dó wɛ Jelemíi ɖe ɔ́ mɛ ɔ́, Yoyakímu kpódó tomɛxó tɔn lɛ́ɛ 

kpán ɖɔ wɛ é ɖe. 

É bɛ́ xó ɔ́ sín akpá ɖagbe ɖagbe ɖé jí. Nǔgbó wɛ ɖɔ nukúnxwiwe yɔywɛ ɖé jɛ́n kpo 

bɔ yě ná yi tɔ́n ɖo kannumɔgbénu. Lo ɔ́, é kpo hwenu kléwún ɖé có ɔ́, ényí yě nyi 

sɛ́n kpɛví kpɛví bǐ e kan wamamɔnɔ lɛ́ɛ ɔ́, Mawu ná sɛ kannumɔgbénu sín hwenu 

ɔ́ dó nukɔn. 



Lo ɔ́, yě gbɛ́ jɛ́n wɛ jɛ́n wɛ ɖɔ émí kún ɖo tónú ná se wɛ ó. Bɔ énɛ́ ɔ́, xwé ɖaxó 

ɖaxó e è sɔ́ sɛ́dlutín Libáan tɔn lɛ́ɛ dó gbá ɔ́, kɛntɔ́ wá gba bǐ hánnyá. 

Mawu ɖɔ: “Heelú we Yoyakímu, a ɖo xwé ɖagbe gbá nú hwiɖée wɛ; a ka nɔ 

xwedó hwɛjijɔ ǎ. A nɔ ɖo xwé ɖě gbá ɖó ɖě jǐ wɛ, mɛ wɛ a ka nɔ táfú dó gbá 

xwé towe lɛ́ɛ. A nɔ sɔ́ mɛ lɛ́ɛ dó wa azɔ̌ ná, a ka nɔ sú axɔ́ yě ǎ; yě nɔ́ wa azɔ̌ 

nú we vɔ̌nu. ɖɔ: ‘Un ná mɛ hɔnmɛ ɖokpó, bɔ xɔ e ná nɔ aga lɛ́ɛ ná gbló ɖésú.’ 

A tɔ́n flɛtɛ́li d'é wú kɔn nyi kpɔ́, a tɛ́ sɛ́dlu xwlɛ d'é wú gbɔn fí bǐ, bó sá sɛn 

vɔvɔ d'é wú. (Jelemíi 22 :13-17) 

Axɔ́sú Joziyási ɔ́, hwɛjijɔnɔ wɛ ɖó é nɔ́ sló alɔ nú gbɛ̌dónánɔ lɛ́ɛ ǎ; lo ɔ́, é nɔ́ cyɔ́n 

alɔ yě jí. 

Acɛkpikpa zǎnzǎnhwe jí tɔn lɛ́ɛ mɛ ɔ́, kannumɔ wɛ è nɔ mɔ gbɛtɔ́ lɛ́ɛ bǐ dó mɔ. 

Hǔn togun ɔ́ wɛ nyí kannumɔ nú gbɛtɔ́ nukúnɖéjí lɛ́ɛ. 

Axɔ́sú Yoyakímu ɔ́ nɔ́ wa nǔ acɛkkpatɔ́ kosi lɛ́ɛ ɖɔhun. Acɛkpikpa tɔ́kúnúvǐsɔ́ sín 

hwɛnxwi wɛ ɖo así tɔn. É nyí é nɔ́ sló alɔ nú toví lɛ́ɛ bó nɔ́ gbo de syɛ́nsyɛ́n nú yě 

dó sú takwɛ́ nú axɔ́sú Ejípu tɔn ɔ́ kɛ́ɖɛ́ wɛ ǎ. Lo ɔ́, é nɔ́ lɛ́ ɖɔ nǔyá nú togun ɔ́ bó 

nɔ́ wlí gbɛ̌dónánɔ lɛ́ɛ bɔ yě nɔ́ gbá xwé ɖagbe ɖagbe lɛ́ɛ n’i gǎnnúgánnú, la yí ɖɔ̌la 

ɖokpó. Sɛ́n ɔ́ ka gbɛ́ nǔ énɛ́ lɛ́ɛ bǐ. 

Din ɔ́, dɔkunnɔ lɛ́ɛ mi, mi ɖótó mì! Mi ya avǐ, bó só hehe, ɖó nǔ nyanya e ná jɛ dó 

mi jí lɛ́ɛ wú! Dɔkun mitɔn lɛ́ɛ nyɔ, bɔ nǔ ɖu avɔ mitɔn lɛ́ɛ. Siká mitɔn kpó kpatágan 

mitɔn kpó jɛ ko; ko énɛ́ e yě jɛ ɔ́ wɛ ná ɖe kúnnu nyanya nú mi bó ná ɖu lan mitɔn 

lɛ́ɛ myɔ ɖɔhun. Mi bɛ́ dɔkun kplé ɖo azǎn élɔ́ lɛ́ɛ e nyí azǎn gǔdo gúdo tɔn lɛ́ɛ é 

mɛ. (Jaki 5 :1-3) 

Mawu ɖo nǔ bǐ kpɔ́n wɛ ganjí, bó nɔ́ sɔ́ lě e mɛ ɖokpó ɖokpó wa nǔ gbɔn kpan ta 

akwɛ́ nukɔn ɔ́ sín kɛ́n. Bɔ ɖo tají ɔ́, akwɛ́ nabí e mǐ nɔ́ zán dó ɖɔ hudó mǐtɔn lɛ́ɛ é 

nɔ́ myá nukún n’i ɖaxó. 

Gbɛtɔ́ wɔ̌búwɔ́bú wɛ nɔ́ ba nǔ e yě ná ɖu kéze gbe ɖokpó é kpo, bó nɔ́ ɖo kan xo 

wɛ zǎn kéze. Hwenɛ́nu ɔ́, dɔkunnɔ ɖé lɛ́ɛ nɔ́ jó lǐvi mɔ̌kpán dó bó nɔ́ ɖɔ cukú 

émítɔn abǐ awǐi émítɔn wɛ émí jó dó ná bɔ́ é ná ɖu gǔ tɔn. 

Énɛ́ wú wɛ nyɛ Mawu Mavɔmavɔ ɖɔ dó Judáa xɔ́sú Yoyakímu, Joziyási ví ɔ́ 

wú ɖɔ: É kú ɔ́, mɛɖé ná ví i ɖo yɔdo tɔn nu ǎ. Mɛ ɖé ná ɖɔ: Yéége nɔví ce! Áo 



gǎn ce! Áo sɛ́mɛɖó ce! È nǎ se mɔ̌ ǎ. È nǎ ɖi i kanlin ɖɔhun. È nǎ dɔn ɛ gbɔn 

kɔ́ mɛ, bó dɔn ɛ nyi Jeluzalɛ́mu toxo ɔ́ gúdo. (Jelemíi 22 :18-19) 

È dó wlɔ Yoyakímu bo sɔ́ yi Babilɔ́nu. Dandan mɛ ɔ́, ali jí wɛ é ná ko kú ɖe, bɔ è 

ɖi i dɔ́ nyi gbětótló mɛ avǔncyɔ́ ɖɔhun. 

Mawu ɖɔ: Jeluzalɛ́mu, yi Libáan sókan mɛ bó sú xó, yi Basáni sókan mɛ bó sú 

cáxóxowǒóo, yi Avalímu sókan mɛ bó dó axwá, ɖó mɛ e yi wǎn nú we lɛ́ɛ bǐ wɛ 

è gblé gbɛ dó ná. Hwenu e ayi towe j'ayǐ ɔ́, un ɖó afɔ afɔ jí nú we, a ka ba na se 

xó ce ǎ. Mɔ̌ bló wɛ a ɖe sín vǔ, bó se xó ce nǔgbó ǎ. Mɛ e nyí gǎn lɛ́ɛ ɔ́, jɔhɔn ná 

za yě; ahwan ná wlí mɛ e yí wǎn nú we lɛ́ɛ bǐ. Énɛ́ ɔ́, a na ɖu winnyá, wi towe ná 

kɔ́n, ɖó dǎka e a xo lɛ́ɛ wú. Égbé din ɔ́, a nɔ nɔ Libáan sókan mɛ, a xo adɔ̌ towe 

nyi sɛ́dlutín jí aga ɖéé; amɔ̌, hwenu e wǔvɛ́ ná wá fyán we ɔ́, a nǎ jɛ aɖǔkún ɖu jí. 

A nǎ mɔ wǔvɛ́ nyɔ̌nu jɛ flú mɛ ɖɔhun. (Jelemíi 22 :20-23) 

Jeluzalɛ́mu ɖo Libáan to ɔ́ mɛ, ɖó jikpá ɖagbe ɖagbe lɛ́ɛ kpódó nǔ xɔ akwɛ́ e ɖo 

hɔnmɛ lɛ́ɛ kpó ɔ́, sɛ́dlutín Libáan tɔn lɛ́ɛ wɛ è sɔ́ dó bló yě. È dǒ gesí Jeluzalɛ́mu 

ɖi nyɔ̌nu e ɖo xwexwe sa wɛ xwe Libáan ɖo totaligbé Palɛsínu tɔn é wú. É xwe 

totaligbé bó ná yi kpɔ́n ɖɔ axɔ́súɖuta e émí jɛ akɔ xá bɔ è ɖɔ Babilɔ́nu ko ɖu ɖo yě 

bǐ jí Judáa xɔ́sú gǔdo gúdo tɔn lɛ́ɛ ɖɔhun ɔ́, nǔgbó wɛ xó énɛ́ ɔ́ ka nyí a jí. 

Mawu Mavɔmavɔ ɖɔ nú Jelemíi ɖɔ é ní ɖɔ nú Yoyakini Judáa xɔ́sú, 

Yoyakímu ví ɔ́ ɖɔ: “A na bo cí alɔkɛ́ e nɔ ɖo alɔ aɖisí nú mɛ bɔ è nɔ dó 

ɖó wuntun nǔ ná ɔ́ ɖɔhun nú mì ɔ́, un na ɖe we sín alɔ. (Jelemíi 22 :24) 

Kɔniyáwu ɔ́ jɛ́n lɛ́ eYoyakíni Yoyakímu ví ɔ́. Jekoniyási ɔ́ wɛ é nɔ́ nyí ɖ’ayǐ có bó 

wá yi zinkpo jí. Xwe afɔtɔn nukún atɔn ɖó wɛ é ɖe bó yi zinkpo jí. 

Lo ɔ́, xógo nukɔntɔn e nyǐkɔ ɔ́ tɔn hɛn é ɔ́, Jelemíi ɖe síin ɖó xógo énɛ́ ɔ́ sín tínmɛ 

wɛ nyí Mawu. È ɖe síin ɖó éyɛ́ lɛ́ nylá bó báɖá ɖésú hú tɔ́ tɔn Yoyakímu ɔ́. 

Hǔn hwenɛ́nu tɔn mɛ ɔ́, lě e wěmafɔ ɖé lɛ́ɛ ɖɔ gbɔn ɖo Axɔ́sú lɛ́ɛ wéma mɛ ɔ́, 

vivɔnu gbɛzán tɔn tɔn ɔ́, é wá lɛ́ vɔ́ jɔ. 

Mawu Mavɔmavɔ ɖɔ: “Mi wlán nya élɔ́ sín nyǐkɔ dó wěma mɛ, mi wlán: ‘É 

ji vǐ kpɔ́n ǎ. É xo gbɛ tɔn kpo.’ Mi ná wlán mɔ̌, ɖó vǐ tɔn lɛ́ɛ ɖěbǔ ná yi 

axɔ́súzinkpo Davídi tɔn jí, bó ná ɖu axɔ́sú ɖo Judáa ǎ. (Jelemíi 22 :30) 

Vǐ ɖokpó ɖokpó tɛ́nwe mɔ̌ wɛ Yoyakíni ɖó. Lo ɔ́, kwín ɖokpó yětɔn vɔ́vɔ́ jínjɔ́n 

axɔ́súzinkpo Davídi tɔn ɔ́ jí ǎ. Seɖesiyási e wá jɛ tɛn tɔn mɛ ɔ́, nylɔ tɔn wɛ. 


